
YOSHIDAGI BOLALARNING 
SIBLING MUNOSABATLARI 
DIAGNOSTIKASI

G‘ayibova Nargiza Anorbayevna
O‘zbekiston xalqaro islomshunoslik akademiyasi
Din psixologiyasi va pedagogika kafedrasi dotsenti
psixologiya fanlari bo‘yicha falsafa doktori (PhD)

Annotatsiya: Ushbu maqolada bola shaxsining shakllanishi va rivojlanishi uning oilada nechanchi farzand ekani, oilasida 
aka-uka va opa-singillarning borligi, tug‘ruqlar orasidagi rasmiy farqlarga bog‘liqligi, ya’ni sibling maqomi va sibling muno-
sabatlari ta’siri ochib berilgan. Shaxs shakllanishida sibling maqomining roli yuzasidan olimlar fikrlari bayon etilgan. Shu-
ningdek, maktabgacha tarbiya yoshidagi bolalarning sibling munosabatlarini diagnostika qilish usullari yoritilgan.

Kalit so‘zlar: oila, oilaviy munosabatlar, sibling maqomi, sibling munosabatlari, diagnostika, so‘rovnoma, proyektiv meto-
dikalar.
Abstract: The article examines the influence of sibling status and sibling relationships on the formation and development 
of a child’s personality, i.e., the number of children in the family, the presence of siblings in the family, and age differences 
between siblings. The article presents the opinions of scientists on the role of sibling status in personality formation. It also 
examines methods for diagnosing relationships between siblings in preschool children.

Key words: family, family relationships, sibling status, sibling relationships, diagnostics, questionnaires, projective 
methods.
Аннотация: В статье рассматривается влияние сиблингового статуса и сиблинговых отношений на формиро-
вание и развитие личности ребёнка: количество детей в семье, наличие сиблингов в семье, возрастные различия 
между сиблингами. В статье представлены мнения учёных о роли сиблингового статуса в формировании лич-
ности. Также рассматриваются методы диагностики сиблинговых отношений у детей дошкольного возраста.

Ключевые слова: семья, семейные отношения, сиблинговый статус, сиблинговые отношения, диагностика, анке-
тирование, проективные методы.

KIRISH
Oilada farzandlarning shaxs sifatida shakllanishi, har bir farzandning jamiyatda o‘z o‘rnini topa bilishi, 

ma’lum mavqega ega bo‘lishi oiladagi shaxslararo munosabatlarga bevosita bog‘liq. Oilaviy munosabatlar 
tizimi insonning aka-uka va opa-singillari, ya’ni siblinglari bilan bo‘ladigan munosabatlarni ham o‘z ichiga oladi. 
Bunda bolaning nechanchi farzand ekanligi, jinsi, oilasida aka-uka va opa-singillari borligi va ular orasidagi 
yosh farqi, ya’ni uning sibling maqomi ham alohida ahamiyatga ega.

Sibling munosabatlar inson uchun uzoq muddatli va ahamiyatli bo‘lib, u murakkab va ikkiyoqlama xarak-
terga ega. Bir tomondan, siblinglar oilada alohida tizimni tashkil etadigan yaqin qarindoshlardir. Ularni ota-ona, 
o‘xshash yashash sharoiti va tarbiya, umumiy oilaviy qadriyatlar va an’analar, kundalik muloqot, ko‘p sonli emot-
sional va amaliy aloqalar birlashtiradi. Boshqa tomondan, sibling munosabatlar – bu bolaning boshqa bolalar 
bilan bo‘ladigan o‘ziga xos munosabatidir. Uning o‘ziga xosligi shundaki, bola siblingi bo‘lishi yoki bo‘lmasligini, 
siblingining jinsi yoki ota-onasining unga bo‘lgan munosabatini nazorat qila olmaydi. Bu esa unda kichikligidan 
ambivalent kechinmalarni paydo qilishi mumkin. Ya’ni, bola siblingi bilan birga bo‘lishni istashi, ayni paytda 
ota-onasi uchun yagona bo‘lishni orzu qilishi ham mumkin.

MAVZUGA OID ADABIYOTLAR SHARHI
Psixologiya fanida bola shaxsining shakllanishi va rivojlanishi uning oilada nechanchi farzand ekani, 

oilasida aka-uka va opa-singillarning borligi, tug‘ruqlar orasidagi rasmiy farqlarga bog‘liqligi g‘oyasini ilgari 
surgan olimlar A. Adler va Z. Freyd hisoblanadi. Ularning fikricha, sibling maqomi bolaning shaxsiga, kelajakda 
uning er-xotinlik va ota-onalik maqomlariga, do‘stlari bilan o‘rnatadigan munosabatlari xarakteriga, umuman 

olganda, kelgusi hayotda o‘z o‘rnini topishiga ta’sir etadi. Tadqiqotlar natijalariga ko‘ra, sibling maqomining to‘rt 
turi farqlanadi: to‘ng‘ich farzand, o‘rtancha farzand, kenja farzand va yagona farzand.

A. Adlerning fikricha, bir oilada tarbiyalanayotgan bolalar uchun ijtimoiy vaziyat turlicha bo‘ladi. Oilada 
har bir keyingi farzandning tug‘ilishi oldingi farzandlar hayot tarzining o‘zgarishiga (ota-onalar munosabatlari, 
oiladagi bolalar o‘zaro munosabatlari va boshqalar) sabab bo‘ladi. Shuning uchun ota-onalar ushbu o‘zgarishlar 
bilan bir qatorda farzandning yoshi va jinsini hisobga olgan holda muomala qilishlari siblinglar o‘rtasida tushun-
movchiliklar bo‘lmasligiga zamin yaratadi. Psixoanaliz namoyondasi Z. Freyd ham sibling munosabatlarning 
shaxs shakllanishiga ta’siri haqida fikr yuritar ekan, eng asosiy e’tiborni ular orasidagi ota-ona muhabbati uchun 
raqobat, o‘z jinsi va qarama-qarshi jinsli bolaning oiladagi qadrini qanday his qilganligiga qaratdi.

Psixolog olim L. S. Vigotskiy uch yoshlilar inqirozi haqida gapirar ekan, bola xulqida bu yoshda uchray-
digan ayrim salbiy sifatlarning ifodalanishi oila tarkibiga va farzandlar soniga ham bog‘liqligini keltirib o‘tadi. 
Uning fikricha, yolg‘iz farzandli oilalarda hukmronlikka intilishni uchratish mumkin. Bu esa shu oilada tarbiya 
topayotgan bolada atrofdagilarga nisbatan hukmron munosabatda bo‘lish maylini uyg‘otadi.

Ingliz olimasi Judi Dann o‘z ishlarida oilada siblinglar o‘zaro munosabatlarini o‘rganib, uni beshta yo‘na-
lishga asoslanishini ta’kidlaydi. Ular: raqobat, bog‘liqlik, xavfsizlikni ta’minlash, yaqinlik (o‘zaro sirlar, samimiy 
hazillar), umumiy orzu-havaslardir. Maktabgacha tarbiya yoshidagi bolalarning sibling munosabatlari o‘ziga xos 
bo‘lib, ularda bog‘liqlik munosabatlari yaqqolroq namoyon bo‘ladi. Masalan, ko‘pgina maktabgacha tarbiya yoshi-
dagi bolalar akasi yoki opasiga qattiq bog‘lanib qolishadi, ularni ma’lum muddat ko‘rmasalar sog‘inib qolishadi, 
kelganlarida qattiq hayajon bilan kutib oladilar, ular bilan birgalikda o‘ynab olamni o‘rganadilar. Garchi ularning 
yoshida, bo‘yida, jinsida va mashg‘ulotlarida tafovutlar bo‘lsa-da, ushbu birgalikdagi faoliyat siblinglarning 
har biri uchun juda foydalidir, deb hisoblaydi Dann. Ba’zan ularning oralarida kelishmovchiliklar, janjallarning 
bo‘lishi, gohida esa bir-birlariga yon bosib munosabatda bo‘lishlari ma’lum ma’noda ularni kelajakda o‘zgalar 
bilan bo‘ladigan shaxslararo munosabatlarga tayyorlaydi. Biri ikkinchisi uchun mavjud bo‘lishi ularning xulqidagi 
ayrim o‘zgarishlarga sabab bo‘ladi. Bu o‘zgarishlar esa umrlarining oxirigacha saqlanib qolishi mumkin. 

Danning e’tirof etishicha, siblinglarning bir-biriga bog‘liqligi, hatto ota-onalarning farzandlariga bog‘liq-
liklaridan ham ustun turishi mumkin. U onalarning birinchi farzand bilan ko‘proq emotsional aloqada bo‘lishini, 
ikkinchi farzand tug‘ilgandan keyin esa munosabatning o‘zgarishi bola xulqida ham o‘zgarishlar paydo qilishini 
ta’kidlaydi.

TADQIQOT METODOLOGIYASI
Bugungi kunga qadar psixologlar sibling maqomining shakllanayotgan shaxsning turli sohalariga – “Men” 

konsepsiyasi xususiyatlari, ijtimoiy sohadagi muvaffaqiyati, intellektual rivojlanish darajasi, kommunikativ 
kompetentlik yoki xulqdan og‘ishlarga va boshqalarga ta’sirini o‘rganishgan.

G. T. Xomentauskas siblinglar o‘rtasidagi raqobatni o‘rgandi. U ota-onalarni oilaga farzandlarning nigohi 
bilan qarashga undar ekan, har bir farzandning oilani idrok qilishi va har bir farzand uchun oiladagi vaziyat 
o‘zgacha ekanligini ko‘rsatib berdi. Maktabgacha tarbiya va kichik maktab yoshidagi bolalarning siblinglar o‘zaro 
munosabatlarini turli so‘rovnomalar va proyektiv metodikalar orqali o‘rganish mumkin. Jumladan, “Farzandlar 
o‘rtasidagi raqobatni aniqlash” so‘rovnomasi oiladagi farzandlar o‘rtasidagi raqobatning qay darajada ekanligini 
o‘rganishga qaratilgan. So‘rovnoma ikki qismdan iborat. Birinchi qismdagi savollar maktabgacha yosh davri 
va kichik maktab yoshidagi bolalar, kichik o‘smirlar uchun mo‘ljallangan bo‘lib, bolaning ukasi yoki singlisiga 
bo‘lgan raqobat hissini qay darajada ekanligini aniqlash imkonini beradi.

Ikkinchi qismdagi savollar esa bolaning akasi yoki opasi bilan bo‘ladigan munosabatlarida raqobatning 
qay darajada ekanligini aniqlashtirib, maktabgacha yosh davridan boshlab barcha yosh davridagi sinaluvchilar 
uchun mos keladi.

TAHLIL VA NATIJALAR
Savolnomada keltirilgan savollarning har biriga sinaluvchi aniq “Ha” yoki “Yo‘q” deb javob berishi kerak 

bo‘ladi. Savolnomaning birinchi qismi quyidagi savollardan iborat: Agar senga bog‘liq bo‘lganda, sen...

1. Doimo uka(singil)ing bilan o‘ynar eding – ha/yo‘q.

2. Eng yaxshi ko‘rgan o‘yinchoqingni bergan bo‘lar eding – ha/yo‘q.

3. Uka(singil)ingni o‘zing bilan sayrga olib ketgan bo‘lar eding – ha/yo‘q.

4. Uka(singil)ingni doimo himoya qilgan bo‘lar eding – ha/yo‘q.

5. Uka(singil)ingga doimo g‘amxo‘rlik qilar eding – ha/yo‘q.

Е 6. Ota-onangga doimo uni maqtar eding – ha/yo‘q.

7. Senda uka(singil)ing borligidan xursand bo‘lar eding – ha/yo‘q.

8. Ukang(singiling)ni yolg‘iz qoldirmaslik uchun u bilan uyda qolgan bo‘lar eding – ha/yo‘q.

9. Ukang(singiling)ga ertaklar aytib berar eding – ha/yo‘q.

10. Har doim uni bog‘cha(maktab)ga o‘zing olib borgan bo‘lar eding – ha/yo‘q.

Olingan javoblardan “Ha” va “Yo‘q” javoblari hisoblab chiqiladi. Qanchalik “Yo‘q” javoblari ko‘p bo‘lsa, 
sinaluvchida uka yoki singlisiga nisbatan shunchalik raqobat hissi kuchli bo‘ladi. “Yo‘q” javoblarining 6 tadan 
(60%) yuqori bo‘lishi sinaluvchi uchun oiladagi vaziyatning keskinligidan dalolat beradi. 

Savolnomaning ikkinchi qismi quyidagi savollardan iborat: Agar senga bog‘liq bo‘lganda, sen...

1. Sening akang(opang) borligidan faxrlangan bo‘lar eding – ha/yo‘q.

2. Undan doimo o‘rnak olgan bo‘lar eding – ha/yo‘q.

3. Eng yaxshi do‘st kabi u bilan do‘stlashgan bo‘lar eding – ha/yo‘q.

4. Hammaga akang(opang) haqida gapirib bergan bo‘lar eding – ha/yo‘q.

5. Ota-onangga uni maqtagan bo‘lar eding – ha/yo‘q.

6. Uning dars tayyorlashiga halaqit bermagan bo‘lar eding – ha/yo‘q.

7. Otangga ham, onangga ham undan nolib bormagan (yomonlamagan) bo‘lar eding – ha/yo‘q.

8. Uy yumushlarini bajarishda unga yordam bergan bo‘lar eding – ha/yo‘q.

9. Shirinliklarni u bilan birga baham ko‘rgan bo‘lar eding – ha/yo‘q.

10. Barcha yaxshi narsalarni unga bergan bo‘lar eding – ha/yo‘q.

So‘rovnoma bo‘yicha olingan javoblardan “Ha” va “Yo‘q” javoblari hisoblab chiqiladi. Qanchalik “Yo‘q” 
javoblari ko‘p bo‘lsa, sinaluvchida aka yoki opasiga nisbatan shunchalik raqobat hissi kuchli bo‘ladi. “Yo‘q” 
javoblarining 6 tadan (60%) yuqori bo‘lishi sinaluvchi uchun oiladagi vaziyatning keskinligidan dalolat beradi. 
Demak, bunday natija egalari bilan korreksion ishlarni olib borish lozim bo‘ladi. Shuningdek, proyektiv meto-
dikalar orqali ham bolaning oilasi va undagi munosabatlar tizimini o‘rganish mumkin. Masalan, “Oila rasmi”, 
Rene Jilning “Bolalarning shaxslararo munosabatlarini o‘rganish” metodikasi, “Oila sotsiogrammasi”, CHAT 
metodikasi shular jumlasiga kiradi.

XULOSA
Bola shaxsining shakllanishida sibling munosabatlari muhim o‘rinni egallaydi. Shu sababli farzandlar o‘rta-

sidagi munosabatlarni yoshlikdan boshlab muvofiqlashtirish zarur. Oilada ota-onalarning farzandlariga nisbatan 
bir xilda, adolatli munosabatda bo‘lishi farzandlarning bir-birlariga nisbatan mehr-oqibatli bo‘lishiga xizmat qiladi 
va bu holat oila tinchligi hamda barqarorligini ta’minlovchi muhim omil hisoblanadi. Zero, siblinglar o‘rtasidagi 
o‘zaro munosabatlar bolaning oiladan tashqaridagi shaxslararo munosabatlariga hamda kelajakdagi turmush 
tarziga bevosita ta’sir ko‘rsatadi. Siblinglar o‘rtasida ijobiy munosabatlarning qaror topishi nafaqat shaxs, balki 
oila va jamiyat farovonligi uchun ham manfaatlidir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

